
Jinay Mehta(23/08/1991)

I have completed my post graduation from Symbiosis International University,
Pune and currently, I am located in Mumbai. I am a Consultant in an IT company
and I have already written more than 60 Poems, more than 60 Shaayaris, and a
few songs along with the composition. Apart from this, I am working on 2 scripts
for which I have developed a different plot, I have written a ghazal, some
quotes, and a few DAYARAs.

(The same in English Transcript) :

Kaisa ajeeb sa aalam hai is jahaan mein,

Ek hi aadami ke kitne roop hai zindagi mein,

Yaha ibtida hote hi zindagi ke anjaam ka khauf hai,
Paida hokar log magbara kharidne ke liye hairan hai,

Insaan se zyaada yaha paise ki gadr ki jaati hai,
Bhagwaan se zyaada yaha patthar pooje jaate hai,
Zindagi mein anek rishtein hote hue bhi insan akela hai,
Bheed mein bhi tanha hokar khud se hi baatein karta hai,

Jab tak jaan basi ho tab tak log istemaal karte hai,

Jaan nikalte hi log yaha janaaze ki saazish karte hai,
Paraayon ko to samjhe log khud ko bhi dhokha dete hai,
Tabhi haste hue logo ki aankhon se aansu nikalte hai,

Chahere pe ek hansi hai to dil mein sau dard hai,

Lafz zubaan pe hai par alfaaz sine mein dafan hai,
Khaamosh raho to achha baaki bolna yaha gunaah hai,
Raaz ko khufya rakho varna zindagi yaha behaal hai,

Ghalti apni ho fir bhi shikaayat doosron se hai,
Sab kuchh paa kar bhi shikve apni kismat se hai,
Zardaar ke khwaab yaha khatm nahi hote hai,
Baaki muflishon ke khwaab shuru hi nahi hote hai,

Uncha uthne ki khwaahish yaha pe sabko hai,

Upar uthne se pahele hi girne ka dar bhi sabko hai,
Raat ko dekhe hue khwaab din mein bhul jaate hai,
Kal tak jo saath the lamhe wo kal chhut jaate hai,

Kuchh karne ka socho to neend aankhon mein bhar aati hai,
Zindagi jeena shuru karte hi uski wajah khatm ho jaati hai,
Doosron ka haal puchhte hue poori zindagi nikal jati hai,

Wagqt apna ho fir bhi uski gaid mein zindagi kho jaati hai.

Jinay Mehta

(The same in English Transcript) :

Meri zindagi chaahti hai ki mein rota rahu,
Aise zindagi ne hi moonh mod liya to mein kya karu?

Aagaaz kiya tha pari-poorna zindagi jeene ka,

Jab apne hi zindagi tagseem kare to mein kya karu,

Baad mein apno ne hi moonh mod liya to mein kya karu?
Hontho pe laga kar maine jaam chhod diya tha,

Lekin zindagi chaahti hai ki mein uska nasha karta rahu,
Dkokha mila zindagi se jab pahocha pine maykhaane mein,
Zindagi ne hi mehfil se istifa de diya to mein kya karu?

Aise zindagi ne hi moonh mod liya to mein kya karu?

Chalne laga tha adab se meri zindagi ki raah par,

Lekin zindagi nahi chaahti ki mein uske sang chalu,
Mast udi thi mere pyar ki patang zindagi ke sang,
Patang ne hi zindagi se dor kaat di to mein kya karu?

Abhi zindagi ki dor hi kat gayi hai to mein kaise jeeu?

Mere lamhe tham gaye hai zindagi ke intezaar mein,
Aur zindagi chaahti ki waqt ke sang mein aage badhu,
Kaun bataaye ki zindagi se hi mera waqt chalta hai,

Ab zindagi mera waqt nahi lauta rahi to mein kya karu?

Aise zindagi ne hi moonh mod liya to mein kya karu?

Mera ghar bana hai aashiyaana meri zindagi ke sang,
Zindagi kahe ki mein un deewaaron ke beech akela rahu,
Kaise samjhaau meri zindagi jaha mera thikaana hai waha,
Is waqt zindagi ka koi thikaana nahi to mein kya karu?

Ab mere thikaane ne bhi moonh mod liya to mein kya karu?
Zindagi se door hoke mein jeena bhul gaya hu,

Zindagi chaahti hai ki mein uske bina hi jeeta rahu,
Kaise kahu ki meri dhadkan zindagi ke dil mein gaid hai,
Zindagi meri dhadkan nahi chala rahi to mein kya karu?
Aise dhadkan ne dil se naata tod diya to mein kya karu?
Meri saansein jud chuki hai zindagi ki dhadkan se,
Zindagi chaahti hai ki meri saanson se usko aazaad karu,
Kaise sunaau meri saanson ki tadap mein zindagi ko,
Zindagi mere liye saansein nahi le rahi to mein kya karu?
Ab ssanson ne bhi chalna bandh kiya to mein kaise jeeu?
Do jism ek jaan ki tarah raheta tha zindagi ke sang,
Zindagi chaahti hai ki mein khud ko zindagi se juda karu,
Kaise ehsaas du ki meri rooh ka basera hai zindagi mein,
Zindagi rooh ko jism se alag kare to mein kya karu?

Mere jism se jaan ne hi moonh mod liya to mein kya karu?

Har pal tarasti raheti hai meri rooh zindagi ke liye,

Zindagi chaahti hai ki uske liye mein aur intezaar karu,
Kaise kahu zindagi se ki intezaar se zindagi nahi chalti,
Abhi intezaar ki ghadiya khatm ho gayi to mein kya karu?

Abhi waqgt ne hi chalna bandh kiya to mein kya karu?
Aise zindagi ne hi moonh mod liya to mein kya karu?

Jinay Mehta

(The same in English Transcript) :

Waqt ki nazaakat ko samjho,

aalam guzarne ki baat na karo,
Qazaa bhi hai mehaki hui,

abhi behaki behaki baatein na karo,

Aag laga di hai jo dil mein,
ab use bujhaane ki baat na karo,

Poonam ki chaandani khili hai tere roop mein,
zulfon se use dhankane ki baat na karo,

Sitaarein gunguna rahe hai hame dekh kar,
uske alfaaz rokne ki baat na karo,

Bijaliya tadkati dhun de rahi hai,

dhun se saaz chhinne ki baat na karo,

Baarish ki boonde pyaas bujha rahi hai,
abhi dhoop nikalne ki baat na karo,
Nirantar jagti laheron ko dekho,

abhi sone ki zidd na karo,

Phool ki tarah khil chuka hai mera pyar,
shola ban kar jalaane ki baat na karo,
Udne laga hai har zarra khule aakash mein,
uspe bas chalaane ki baat na karo,

Abhi to aaye ho hamse milne,
abhi juda hone ki baat na karo,
Mera pyar mere dil mein raaz hai,

duniya ko ittela karne ki baat na karo.

Jinay Mehta

